
THE HISTORICAL DEVELOPMENT OF CRIMINAL LAW NORMS RELATED TO 
THE VIOLATION OF LABOR LEGISLATION 

Abdurasulova Khadichakhon Ravshanbek kizi, 
Independent researcher at Tashkent State University of Law 

Abstract. This article provides a step-by-step analysis of the historical and legal development of crimes related to 
the violation of labor legislation. The author examines the formation of such offenses, their legal foundations, and 
the evolution of criminal liability across different historical periods. The study identifies three main stages in the 
development of criminal liability in the field of labor law: the first stage — the period of the Russian Empire (from 
the second half of the 19th century to the early 20th century); the second — the Soviet era (1922–1991); and the 
third — the independence period of the Republic of Uzbekistan (from 1994 to the present). The socio-political 
context of each period, the normative legal framework, and the reflection of labor law norms in criminal legislation 
are compared and systematically analyzed. Special attention is given to the role of the Criminal Code of the 
Republic of Uzbekistan, adopted during the independence period, in protecting labor rights, its compliance with 
international labor standards, and modern legal approaches. 

Keywords: liability, violation of labor legislation, violation of the right to work, crimes related to labor law, 
criminal liability, history of labor-related crimes. 

MEHNAT QONUNCHILIGINI BUZISH BILAN BOGʻLIQ JINOYAT QONUNI 
NORMALARINING RIVOJLANISH TARIXI 

Abdurasulova Xadichaxon Ravshanbek qizi, 
Toshkent davlat yuridik universiteti  
mustaqil izlanuvchisi,  
E-mail: xadichaabdurasulova06@gmail.com  

Annotatsiya. Mazkur maqolada mehnat qonunchiligini buzish bilan bogʻliq jinoyatlarning tarixiy-huquqiy 
rivojlanishi bosqichma-bosqich tahlil qilingan. Muallif ushbu turdagi jinoyatlarning shakllanishi, ularning huquqiy 
asoslari va jinoiy javobgarlik choralarining rivojlanishini turli davrlar kesimida oʻrganadi. Tadqiqotda mehnat 
huquqi sohasidagi jinoyatlar uch asosiy tarixiy davrga ajratilgan: birinchisi — Chor Rossiyasi davri (XIX asrning 
ikkinchi yarmi – XX asr boshlarigacha), ikkinchisi — Sovet Ittifoqi davri (1922–1991-yillar), uchinchisi esa — 
Oʻzbekiston Respublikasi mustaqillik davri (1994-yildan hozirgi kungacha boʻlgan davr). Har bir davrning ijtimoiy-
siyosiy sharoitlari, normativ-huquqiy bazasi va jinoyat qonunchiligida mehnat huquqi bilan bogʻliq normalarning 
aks etishi oʻzaro solishtirilib, huquqiy mezonlar izchil tahlil qilindi. Ayniqsa, mustaqillik yillarida qabul qilingan 
Oʻzbekiston Respublikasi Jinoyat kodeksining mehnat huquqini himoya qilishdagi oʻrni, xalqaro mehnat 
normalariga uygʻunligi va zamonaviy huquqiy yondashuvlar alohida yoritib berilgan. 

Kalit soʻzlar: javobgarlik, mehnat qonunchiligini buzish, mehnat qilish huquqini buzish, mehnat qonunchiligini 
buzish bilan boʻgʻliq jinoyatlar, jinoiy javobgarlik, mehnat qonunchiligini buzish bilan boʻgʻliq jinoyatlar tarixi. 

DOI: https://doi.org/10.47390/SPR1342V5SI7Y2025N29  

ahamiyatga ega ekanligini, agar biz qandaydir huquqiy institutni oʻrganmoqchi boʻlsak, uni 

toʻgʻri tushunish uchun ushbu institutning tarixiy taqdirini, yaʼni uning vujudga kelishiga sabab 

boʻlgan omillarni va tarixiy taraqqiyot davomida qanday oʻzgarishlarga uchraganini 

oʻrganishimiz zarurligini keltirib oʻtgan [1]. 

Shu nuqtai nazardan, mehnat huquqlari sohasidagi amaldagi normalarni toʻgʻri baholash 

va ularni takomillashtirish uchun mazkur institutning tarixiy ildizlari va rivojlanish davrlarini 

tahlil qilish hamda oʻrganish muhimdir. Bu yondashuv oʻtgan yillardagi ijobiy va salbiy 

tajribalarni tahlil qilish asosida zamonaviy huquqiy mexanizmlarni ishlab chiqishga zamin 

yaratadi. 

Koʻpchilik olimlarning fikricha, mehnat huquqlarini himoya qiluvchi qonunchilik 

hujjatlari faqat XIX asrning 30-yillaridangina vujudga kelgan [2]. Fuqarolarning mehnat 

huquqlarini buzganlik uchun jinoiy javobgarlik, xuddi ushbu sohani tartibga soluvchi mehnat 

qonunchiligining umumiy rivojlanishi singari, bosqichma-bosqich shakllangan. Shu sababli bu 

boʻyicha mamlakatimiz hududida amal qilgan jinoyat-huquqiy normalarga oid manbalar tahlil 

etilib quyidagi uch davrga ajratildi:  

1) Chor Rossiyasi davri (XIX asrning 50-yillaridan XX asrning 20-yillarigacha);  

2) Sobiq ittifoq davri (1922-yildan 1991-yilgacha);  

3) Mustaqillik davri (Oʻzbekiston Respublikasi JK qabul qilingan 1994-yil 22-

sentyabrdan hozirga qadar). 

XIX asrning 30-yillaridan oldin Oʻzbekiston qonunchiligida xodimlarning mehnat 

huquqlarini buzganlik uchun javobgarlikni belgilash masalalariga katta eʼtibor qaratilmagan. 

Chor Rossiyasi mustamlakachiligi davrida Turkiston oʻlkasining huquq manbalari tizimi 

oʻziga xos koʻrinishda edi. Oʻlkani boshqarish haqidagi Nizomning 256-moddasi, Rossiya 

imperiyasi fuqarolik qonunlar toʻplamining 216, 255-moddalarida mahalliy xalqlar uchun 

asrlar mobaynida udum boʻlib kelgan musulmon huquqi tan olindi, ammo shunga qaramay, tub 

aholi juda koʻp huquqlardan mahrum etildi. Yuqoridagilardan kelib chiqib huquq manbalarini 

ikki katta guruhga boʻlish mumkin: 1) imperiya huquqi; 2) shariat huquqi. Oʻz navbatida, 

imperiya huquqi ham ikki qismdan – umumimperiya qonunlari va mustamlakachilik 

huquqlaridan iborat boʻlib, birinchisiga 1835-yildagi “Fuqarolik qonunlari toʻplami”, Veksellar 

toʻgʻrisidagi Ustav, 1866-yildagi “Jinoiy va tuzatuvchi jazolar haqida”gi Nizomnoma 

(Уложение), shuningdek, 1864-yildagi Sud ustavlarini misol qilib koʻrsatish mumkin [3].  

1866-yildagi “Jinoiy va tuzatuvchi jazolar haqida”gi Nizomnomada (Уложение) (1885-

yildagi tahrirlardagi) mehnat huquqlarini himoya qilish haqida alohida bob yoki boʻlim mavjud 

emas edi. 

Mehnatga oid ayrim qoidalar “Jamoat tartibi va obodonchiligiga qarshi jinoyatlar” deb 

nomlangan katta boʻlimning ichidagi turli boblarda oʻz aksini topgan edi. Masalan: 

Qurilish qoidalarini buzish; 

Yongʻin xavfsizligi qoidalariga amal qilmaslik; 

Transport yoʻllarini saqlash qoidalarini buzish [4]. 

1903-yilda qabul qilingan Jinoyat Nizomnomasi mehnat sohasidagi fuqarolarni jinoiy-

huquqiy himoya qilish rivojida keyingi qadam boʻldi. Ushbu Nizomnomaning oʻziga xos jihati 

shunda ediki, unda jinoiy-huquqiy normalarni buzish uchun ham xodimga, ham ish beruvchiga 

nisbatan teng taqiqlar belgilandi. Mehnat muhofazasi qoidalariga rioya etilishini hamda mehnat 

vazifalarini bajarishda voyaga yetmaganlardan foydalanishni tartibga soluvchi yangi 

reglamentlar paydo boʻldi. 

Chor Rossiyasi davrida mehnatni muhofaza qilishga oid yuqoridagi kabi normalar 

boʻlishiga qaramasdan, oʻlka hududida mehnat huquqlari yetarlicha himoya qilinmagan. 

Xususan, oʻlka sanoat korxonalarida mehnat sharoiti nihoyatda ogʻir boʻlib, mehnatni muhofaza 

qilishga mutlaqo eʼtibor berilmagan. Fabrika mexaniklaridan birining xabariga koʻra, 1907-

yilning iyulida “Katta Yaroslavl manufakturasi” shirkati zavodlarida oʻzbek ishchilaridan 18 

kishi shikastlangan. Ulardan 12 kishi mutlaqo ishga yaroqsiz boʻlib qolgan. 1906 yilda 

“Chimyon” neft konlarida 53 kishi mayib boʻlgan. Shikast topganlarning koʻplari mahalliy millat 

vakillari edi. Birgina 1911-yilning oʻzida Oʻrta Osiyo temir yoʻlida 2938 baxtsiz hodisa roʻy 

bergan [5]. Ammo mazkur holatlarga huquqiy yechim berish, bu kabi holatlarning oldini olishga 

eʼtibor qaratilmagan. 

Mehnat qonunchiligini buzish uchun jinoiy javobgarlik belgilangan normalarning 

keyingi rivojlanish bosqichi 1922-yilga toʻgʻri keladi. Bu davrda RSFSR Jinoyat kodeksi qabul 

qilinishi natijasida mehnat munosabatlari sohasida sodir etiladigan jinoyatlarning oldini 

olishga qaratilgan normalar ishlab chiqildi. Mazkur kodeksda belgilangan qoidalar ushbu 

yildan boshlab Oʻzbekiston SSR hududida ham amalda qoʻllanila boshladi. 

1922-yil 24-mayda qabul qilingan RSFSR Jinoyat kodeksining “Xoʻjalik jinoyatlari” deb 

atalgan IV bobidagi normalar ish beruvchilarning turli jinoyatlari uchun jazolarni belgilab 

bergan. Jumladan, ish vaqti meʼyorlari va jamoa shartnomalari qoidalarini buzganlik uchun 

javobgarlikdan tortib, kasaba uyushmalari faoliyatiga toʻsqinlik qilganlik uchun 

javobgarlikkacha jazo choralari belgilangan. 

Shuningdek, mazkur kodeksga koʻra, quyidagi moddalar mehnat qonunchiligini 

buzganlik uchun javobgarlik masalalarini belgilab beradi: 

132-modda. Yollanma ish beruvchi tomonidan Mehnat toʻgʻrisidagi qonunlar va tarif 

haqidagi umumiy nizom bilan belgilangan ish kunining davomiyligi, ish vaqtidan tashqari 

ishlar, tungi ish, ayollar va oʻsmirlar mehnati, mehnatga haq toʻlash, ishga qabul qilish va 

boʻshatishni tartibga soluvchi qoidalarning, shuningdek, mehnatni muhofaza qilish boʻyicha 

maxsus normalarning buzilishi — kamida 100 oltin rubl miqdorida jarima yoki kamida uch oy 

muddatga majburiy ishlar yoxud bir yilgacha ozodlikdan mahrum qilish bilan jazolanadi. 

Agar ushbu qonunbuzarlik bir guruh ishchilarni yoki ularning salmoqli qismini qamrab 

olsa, u holda jazo kamida bir yil muddatga ozodlikdan mahrum qilishgacha va kamida 1000 

oltin rubl miqdorida jarimagacha kuchaytiriladi [6]. 

133-modda. Yollanma ish beruvchilar (davlat korxonalari va muassasalarining masʼul 

shaxslari, shuningdek, xususiy shaxslar) tomonidan kasaba uyushmalari bilan tuzilgan jamoa 

shartnomalarining buzilishi — 132-moddada nazarda tutilgan jazo bilan jazolanadi [7]. 

134-modda. Fabrika-zavod qoʻmitalari (mahalliy qoʻmitalar), kasaba uyushmalari va 

ularning vakillarining qonuniy faoliyatiga toʻsqinlik qilish yoki ularning oʻz huquqlaridan 

foydalanishiga monelik qilish — kamida olti oy muddatga ozodlikdan mahrum qilish va jarima 

yoki mol-mulkni musodara qilish bilan jazolanadi [8]. 

Taqdim etilgan maʼlumotlar tahlili shuni koʻrsatadiki, ilk sovet davlatida, xususan, 1922-

yilda qabul qilingan RSFSR Jinoyat kodeksida mehnat qonunchiligini himoya qiluvchi normalar 

faqat bitta maxsus bob bilan cheklanib qolmay, balki bir nechta boblarda mazkur huquq 

sohasidagi munosabatlarni himoya qiluvchi normalarni oʻz ichiga olgan kompleks tizim sifatida 

namoyon boʻlgan. Jinoyatlar toifalarga ajratilgan qonun chiqaruvchi mehnat huquqlari 

himoyasini faqat mehnat munosabatlari doirasi bilan cheklamagan. Xodimning hayoti va 

sogʻligʻiga yetkazilgan zarar, agar u ish joyidagi xavfsizlik qoidalariga rioya qilmaslik oqibatida 

kelib chiqqan boʻlsa, shaxsga qarshi jinoyat sifatida baholangan. 

Agar 1922-yilgi Kodeksda mehnat huquqlari himoyasi bir nechta boblardagi tarqoq 

normalar orqali (masalan, shaxsga qarshi, jamoat xavfsizligiga qarshi jinoyatlar) amalga 

oshirilgan boʻlsa, 1926-yilgi tahrir bu sohadagi javobgarlikni tizimlashtirish va differensiatsiya 

qilish (tabaqalashtirish) yoʻlida jiddiy qadam tashladi. Buning yaqqol misoli mehnat 

sharoitlarini buzganlik uchun javobgarlikni belgilovchi 133-moddaning ikki qismdan toʻrt 

qismgacha kengaytirilganidir. 1926-yilgi tahrirdagi kodeksga koʻra, 133-modda quyidagicha 

yangi tahrirda qabul qilindi: 

Yollanma ish beruvchi ham xususiy shaxslar, ham davlat yoki jamoat muassasalari va 

korxonalarining masʼul shaxslari tomonidan mehnatni qoʻllashni tartibga soluvchi qonunlarni, 

shuningdek, mehnatni muhofaza qilish va ijtimoiy sugʻurta toʻgʻrisidagi qonunlarni buzish – olti 

oygacha muddatga majburiy ishlar yoki uch yuz rublgacha jarima bilan jazolanadi. 

Agar bu qonunbuzarlik kamida uch kishidan iborat ishchilar guruhini qamrab olsa, oʻz 

tarkibiga koʻra ushbu guruhga kiruvchi barcha shaxslarga nisbatan bir xil boʻlsa va ularning 

barchasiga nisbatan bir vaqtda sodir etilgan boʻlsa –bir yilgacha muddatga ozodlikdan mahrum 

qilish yoki majburiy ishlar yoxud oʻn ming rublgacha jarima bilan jazolanadi. 

Xodimni, mehnatni muhofaza qilish qoidalarini buzgan holda, oʻz mehnat qobiliyatini 

yoʻqotgan yoki yoʻqotishi mumkin boʻlgan ish sharoitlariga qoʻyish – ikki yilgacha muddatga 

ozodlikdan mahrum qilish yoki bir yilgacha muddatga majburiy ishlar yoxud besh yuz 

rublgacha jarima bilan jazolanadi. 

Mahalliy hokimiyat organlari tomonidan majburiy qarorlar asosida, shuningdek, 

Mehnat Xalq Komissarligining qarorlari, buyruqlari va yoʻriqnomalari bilan belgilanadigan 

mehnatni muhofaza qilish, xavfsizlik texnikasi, sanoat sanitariyasi va gigiyenasi qoidalarini 

buzish –maʼmuriy tartibda qoʻllaniladigan bir oygacha muddatga majburiy ishlar yoki yuz 

rublgacha jarima bilan jazolanadi. 

1930–1940-yillar davomida mehnat sohasida jinoiy javobgarlikni keskinlashtirish 

usullari faol qoʻllanildi. Masalan, SSSR Xalq Komissarlari Soveti (XKS), Butunittifoq 

Kommunistik (bolsheviklar) partiyasi Markaziy Qoʻmitasi va Butunittifoq Kasaba Uyushmalari 

Markaziy Kengashining 1938-yil 28-dekabrdagi Qarori bilan ishga kechikish va progullar 

uchun jinoiy javobgarlik joriy etildi. 1942-yil 13-fevraldagi SSSR Oliy Soveti Prezidiumining 

Farmoniga binoan esa majburiy mehnatga jalb qilishga yoʻl qoʻyilib, undan boʻyin tovlash 1 

yilgacha muddatga majburiy ishlar bilan jazolangan. 

Taqdim etilgan maʼlumotlar tahlili XX asrning oʻrtalaridagi sovet mehnat siyosatining 

ikki bir-biriga qarama-qarshi boʻlgan davrini ochib beradi. Bu davrlar mehnatga va uning 

huquqiy himoyasiga boʻlgan davlat yondashuvining tubdan oʻzgarganini namoyon etadi. 

1930–1940-yillar sovet davlatining mehnat munosabatlariga maksimal darajada 

aralashuvi va javobgarlikni keskinlashtirish siyosati bilan tavsiflanadi. Bu davrning asosiy 

xususiyatlari quyidagilardan iborat: 

Mehnat intizomini kriminalizatsiya qilish: ilgari faqat intizomiy jazo qoʻllanilishi 

mumkin boʻlgan qoidabuzarliklar jinoiy harakatlar qatoriga oʻtkazildi. 1938-yilgi partiya va 

hukumatning qoʻshma qarori bilan ishga kechikish va ishga sababsiz chiqmaslik (progul) uchun 

jinoiy javobgarlikning joriy etilishi buning yaqqol misolidir. Bu bilan davlat ishchi kuchini 

korxonalarga “biriktirish” va uning ustidan toʻliq nazorat oʻrnatishni maqsad qilgan. 

Majburiy mehnatning keng qoʻllanilishi: ayniqsa, Ikkinchi jahon urushi yillarida mehnat 

munosabatlari deyarli toʻliq harbiylashtirilgan. 1942-yilgi Farmon bilan majburiy mehnatga 

jalb qilish va undan bosh tortganlik uchun jinoiy jazo belgilanishi mehnat huquqlarining deyarli 

yoʻqqa chiqarilganini koʻrsatadi. Bu davrda “mehnat huquqlarini himoya qilish” oʻrniga 

“mehnat majburiyatlarini bajarishni taʼminlash” asosiy vazifaga aylangan. 

1956-yil 25-aprelda SSSR Oliy Soveti Prezidiumining Farmoni bilan SSSR OSPning 1940-

yil 26-maydagi Farmoni bekor qilindi, u sababsiz ishga chiqmaslik (progul) va korxonadan 

oʻzboshimchalik bilan ketib qolish uchun jinoiy javobgarlikni belgilagan edi. 

1951-yilda jinoyat huquqi nazariyasida Jinoyat kodeksida “Fuqarolarning mehnat va 

siyosiy huquqlariga qarshi jinoyatlar toʻgʻrisida”gi alohida bobni ajratish boʻyicha takliflar 

ustida faol ish boshlandi. Bunday harakatning zaruriyati davlatning oʻz mehnat resurslariga 

boʻlgan eʼtibori va gʻamxoʻrligi, shuningdek, fuqarolarning mehnat huquqlarini jinoiy-huquqiy 

himoya qilishni jinoyat qonunchiligining eng muhim vazifalari va qadriyatlaridan biri sifatida 

aks ettirish bilan asoslandi [9]. 

1958-yil 25-dekabrda “SSSR va ittifoqdosh respublikalar jinoyat qonunchiligi Asoslari”, 

1960-yil 27-oktyabrda esa – RSFSR Jinoyat kodeksi qabul qilindi. Ushbu hujjatlar fuqarolarning 

mehnat huquq va erkinliklarini himoya qilishga masʼul boʻlgan normalarni sezilarli darajada 

rivojlantirdi. 

1958-yilgi Kodeksning eng katta yutugʻi – fuqarolarning mehnat huquqlariga qarshi 

jinoyatlar uchun maxsus 4-bobning ajratilishi boʻldi. Bu, 1951-yilda nazariyada ilgari surilgan 

gʻoyaning amaliy ifodasi edi. Endi mehnat huquqlari himoyasi boshqa jinoyatlar tarkibiga 

“singdirilgan” tarqoq normalar orqali emas, balki mustaqil, tizimli bob (138–140-moddalar) 

orqali taʼminlanadigan boʻldi. 

Vaqt oʻtishi bilan normalar takomillashtirib borildi: yo obyektiv tomoni kengaytirildi 

(masalan, JK 138-moddasida), yo subyekti aniqlashtirildi (JK 140-moddasida). 

Mehnat qonunchiligini buzish bilan bogʻliq jinoyatlarning rivojlanishining keyingi 

bosqichi bu — mustaqillikdan keyingi davr boʻlib, mazkur davr mustaqillikka erishganimizdan 

boshlab (1991-yildan) to hozirgi kungacha boʻlgan davrni oʻz ichiga qamrab oladi. 

1994-yilda Oʻzbekiston Respublikasi Jinoyat kodeksining qabul qilinishi mehnat 

qonunchiligini buzish bilan bogʻliq jinoyatlar uchun javobgarlik belgilovchi normalarning 

rivojlanishining yangi bosqichi boʻldi. Xususan, unga muvofiq, mehnat qonunchiligini buzganlik 

uchun jinoiy javobgarlik ikki turdagi ijtimoiy xavfli qilmishni sodir etish oqibatida kelib chiqishi 

nazarda tutildi: 

1) Mehnat qilish huquqini buzish; 

2) Mehnatni muhofaza qilish qoidalarini buzish. 

Keyinchalik, mamlakatdagi ijtimoiy-huquqiy islohotlarga hamohang tarzda qayd etilgan 

normalar doimiy ravishda rivojlantirib borildi va ularning tarkibiga bir qator oʻzgartirish va 

qoʻshimchalar kiritildi. 

Xususan, 1994-yildagi jinoyat kodeksiga koʻra, mehnat qilish huquqini buzish jinoyati 

uchun javobgarlik belgilangan moddaning birinchi qism dispozitsiyasi quyidagicha 

tavsiflangan: 

“Bila turib, gʻayriqonuniy ravishda ishdan boʻshatish yoki ishga tiklash toʻgʻrisidagi sud 

qarorini bajarmaslik, shunday qilmishlar uchun maʼmuriy jazo qoʻllanilganidan keyin sodir 

etilsa”.  

Keyinchalik mazkur norma birinchi qismi dispozitsiyasi Oʻzbekiston Respublikasining 

2017-yil 6-sentyabrdagi OʻRQ-442-sonli Qonuni tahririda quyidagicha tahrirlandi va modda 

dispozitsiyasidan ishga tiklash toʻgʻrisidagi sud qarorini bajarmaslik uchun javobgarlik chiqarib 

tashlandi: “Bila turib, gʻayriqonuniy ravishda ishdan boʻshatish, shunday qilmishlar uchun 

maʼmuriy jazo qoʻllanilganidan keyin sodir etilsa” [10]. 

Kodeks dastlab qabul qilingan davrda moddaning ikkinchi qism dispozitsiyasi 

quyidagicha boʻlgan: 

“Ayolni homiladorligi yoki yosh bolani parvarish qilayotganligini bila turib, uni ishga 

olishdan gʻayriqonuniy ravishda bosh tortish yoki ishdan boʻshatish”. Ammo keyinchalik  

148-modda ikkinchi qismining dispozitsiyasi Oʻzbekiston Respublikasining 2020-yil  

5-oktyabrdagi OʻRQ-640-sonli Qonuni tahririda oʻzgartirildi va endilikda modda dispozitsiyasi 

boʻyicha nafaqat ayolni balki erkak kishini ham yosh bolani parvarish qilayotganligini bila turib, 

uni ishga olishdan gʻayriqonuniy ravishda bosh tortish yoki ishdan boʻshatish javobgarlikka 

sabab boʻladigan boʻldi, yaʼni jabrlanuvchilar doirasi kengaytirildi [11].  

Moddaning har ikkala qismlarining sanksiya qismi 1994-yildan to hozirgi kunga qadar 

dastlabki tavsiflangan holatidan mazmunan hech qanday oʻzgarishga uchramagan boʻlib, faqat 

Oʻzbekiston Respublikasining 2019-yil 3-dekabrdagi OʻRQ-586-sonli Qonuni tahririda 

sanksiyadagi “eng kam oylik ish haqi” soʻzlari “bazaviy hisoblash miqdori” soʻzlariga 

oʻzgartirilgan [12].  

Oʻzbekiston Respublikasining 1994-yilgi Jinoyat kodeksida mehnat qonunchiligini 

buzganlik uchun javobgarlik belgilovchi normalardan yana biri bu 257-modda boʻlib, unga 

asosan mehnatni muhofaza qilish qoidalarini buzish jinoiy javobgarlik keltirib chiqaradi.  

Vaqt oʻtishi bilan ushbu normaning sanksiyalari bir necha bor oʻzgartirilib, jinoyat 

qonunchiligidagi gumanizatsiya tamoyillariga moslashtirilgan. Kodeks qabul qilingan vaqtdagi 

JK 257-modda dispozitsiyasi hozirgi kungacha oʻzgarishsiz qolgan. Biroq uning sanksiyalari 

quyidagicha tahrirlangan: 

Moddaning birinchi qism sanksiyasi dastlab (texnika xavfsizligi, sanoat sanitariyasi yoki 

mehnatni muhofaza qilishning boshqa qoidalarini shu qoidalarga rioya etilishi uchun masʼul 

boʻlgan shaxs tomonidan buzilishi oʻrtacha ogʻir yoki ogʻir tan jarohati yetkazilishiga sabab 

boʻlsa):  

“eng kam oylik ish haqining yigirma besh baravaridan ellik baravarigacha miqdorda 

jarima yoki besh yilgacha muayyan huquqdan mahrum qilish yoki uch yilgacha axloq tuzatish 

ishlari yoxud besh yilgacha ozodlikdan mahrum qilish bilan jazolanadi.” 

Ikkinchi qism sanksiyasi dastlab (oʻsha qilmish odam oʻlishiga yoki boshqa ogʻir 

oqibatlarga sabab boʻlsa): 

“muayyan huquqdan mahrum qilib, besh yildan sakkiz yilgacha ozodlikdan mahrum 

qilish bilan jazolanadi.” 

Koʻrinib turibdiki, dastlabki tahrirda jazo choralari, ayniqsa ozodlikdan mahrum qilish 

jazolari ancha qatʼiy boʻlgan. 

Oʻzbekiston Respublikasining 1999-yil 20-avgustdagi Qonuni bilan moddaning har ikki 

qismi sanksiyasidagi ozodlikdan mahrum qilish jazosi yengillashtirildi: 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/7 (5) – 2025  

 

203 

Birinchi qismdagi “besh yilgacha” ozodlikdan mahrum qilish muddati “uch yilgacha” etib 

belgilandi. 

Ikkinchi qismdagi “besh yildan sakkiz yilgacha” boʻlgan jazo muddati “besh yilgacha” 

ozodlikdan mahrum qilish bilan almashtirildi. 

Bu oʻzgarish jazo siyosatini liberallashtirish yoʻlidagi dastlabki qadamlardan biri boʻldi. 

Oʻzbekiston Respublikasining 2015-yil 10-avgustdagi Qonuni bilan sanksiyalarga yangi 

jazo turi – ozodlikni cheklash jazosi kiritildi [13]: 

Birinchi qism sanksiyasi “bir yildan uch yilgacha ozodlikni cheklash” jazosi bilan 

toʻldirildi. 

Ikkinchi qism sanksiyasi “ikki yildan besh yilgacha ozodlikni cheklash” jazosi bilan 

toʻldirildi. 

Bu oʻzgarish jazolarni individuallashtirish va jinoyat sodir etgan shaxsni jamiyatdan 

ajratmagan holda tarbiyalash imkoniyatini kengaytirdi. 

Oʻzbekiston Respublikasining 2019-yil 3-dekabrdagi Qonuni bilan moddaning birinchi 

qismi sanksiyasidagi jarima miqdorini belgilovchi atama oʻzgartirildi: 

“eng kam oylik ish haqi” iborasi “bazaviy hisoblash miqdori” iborasi bilan almashtirildi. 

Bu butun mamlakat qonunchiligini unifikatsiya qilish (bir xillashtirish) maqsadida amalga 

oshirilgan texnik oʻzgartirishdir. 

Mehnat qonunchiligining rivojlanishidagi muhim yangiliklardan biri bu Jinoyat 

kodeksiga alohida, maxsus normaning kiritilishi boʻldi.  

Oʻzbekiston Respublikasining 2020-yil 22-yanvardagi OʻRQ-603-sonli Qonuni bilan 

Jinoyat kodeksi 148¹-modda (Voyaga yetmagan shaxslarning mehnatidan foydalanishga yoʻl 

qoʻyilmasligi toʻgʻrisidagi talablarni buzish) bilan toʻldirildi. 

Ushbu moddaning dispozitsiyasi quyidagicha tavsiflandi va hozirgi kunga qadar hech 

qanday oʻzgartirish kiritilmadi: 

“Voyaga yetmagan shaxs mehnatidan uning sogʻligʻiga, xavfsizligiga yoki axloq-odobiga 

ziyon yetkazishi mumkin boʻlgan ishlarda foydalanish, xuddi shunday qilmish uchun maʼmuriy 

jazo qoʻllanilganidan keyin sodir etilgan boʻlsa, — 

bazaviy hisoblash miqdorining yigirma besh baravarigacha miqdorda jarima yoki uch 

yilgacha muayyan huquqdan mahrum qilish yoxud uch yilgacha axloq tuzatish ishlari bilan 

jazolanadi.” 

Oʻzbekiston Respublikasining 2020-yil 22-yanvardagi OʻRQ-603-sonli Qonuniga asosan 

Oʻzbekiston Respublikasi Jinoyat kodeksi 1482-modda mehnatga maʼmuriy tarzda 

majburlaganlik uchun jinoiy javobgarlik bilan toʻldirildi [14]. Ushbu normaning asosiy 

xususiyati shundaki, u maʼmuriy preyuditsiya institutiga asoslanadi. Yaʼni, jinoiy javobgarlik 

faqatgina shaxs mehnatga majburlash bilan bogʻliq huquqbuzarlikni sodir etib, buning uchun 

maʼmuriy javobgarlik toʻgʻrisidagi kodeksga muvofiq jazoga tortilganidan keyin, shu qilmishni 

takroran sodir etgan taqdirdagina yuzaga keladi.  

Dastlab umumiy norma sifatida kiritilgan ushbu modda keyinchalik jamiyatning eng zaif 

qatlamlari – voyaga yetmaganlar va oʻz kasbiy faoliyati bilan bogʻliq boʻlmagan ishlarga tez-tez 

jalb qilinadigan pedagog xodimlarni himoya qilish uchun maxsus tarkiblar bilan toʻldirildi. 

Oʻzbekiston Respublikasi Prezidentining 2023-yil 27-martdagi OʻRQ-826-sonli Qonuni 

bu boradagi tub islohot boʻldi. Jumladan, Jinoyat kodeksining 1482-moddasi uchinchi qism bilan 

toʻldirilib, unda taʼlim tashkilotining pedagog xodimi jinoyatning maxsus jabrlanuvchisi sifatida 

eʼtirof etildi [15]. 

Ushbu normaga koʻra, mehnatga biron-bir shaklda maʼmuriy tarzda majburlash, bundan 

qonunda nazarda tutilgan hollar mustasno, taʼlim tashkilotining pedagog xodimiga nisbatan 

xuddi shunday qilmish uchun maʼmuriy jazo qoʻllanilganidan keyin sodir etilgan boʻlsa, 

quyidagi jazo choralarini keltirib chiqaradi: 

bazaviy hisoblash miqdorining bir yuz ellik baravaridan ikki yuz baravarigacha 

miqdorda jarima yoki uch yilgacha muayyan huquqdan mahrum qilish yoxud uch yilgacha axloq 

tuzatish ishlari bilan jazolanadi. 

Xulosa qilib aytadigan boʻlsak, mehnat huquqlarini jinoiy-huquqiy himoya qilish tarixi 

Chor Rossiyasidan to XX asrning ikkinchi yarmigacha boʻlgan davrda tarqoqlikdan tizimlilikka 

qarab rivojlandi. 

Dastlab, XIX asrda mehnat xavfsizligi mustaqil soha boʻlmay, unga oid normalar jamoat 

tartibini saqlashga qaratilgan umumiy normalar bilan qamrab olingan boʻlsa, ilk ixtisoslashgan 

normalar faqat 1922-yilda jinoyat kodeksini qabul qilinishi bilan paydo boʻldi. 

1959-yilgi Jinoyat kodeksida mehnat huquqlariga bagʻishlangan maxsus, alohida bob 

yaratildi. Bu – mehnat huquqlari jinoyat qonunchiligining mustaqil va muhim himoya obyekti 

sifatida toʻliq tan olinganini anglatardi. 

Mustaqillik yillarida Oʻzbekistonning mehnat huquqlari himoyasiga oid jinoyat 

qonunchiligi jazolarni liberallashtirish, gender tengligini taʼminlash, normalarni aniqlashtirish 

hamda bolalar mehnati va majburiy mehnat kabi dolzarb muammolarga qarshi kurashish 

uchun maxsus moddalar kiritish yoʻlidan bordi. Bu rivojlanish mamlakatdagi ijtimoiy-huquqiy 

islohotlar bilan hamohang tarzda, inson huquqlari himoyasini kuchaytirish tamoyillariga 

asoslanadi. 

